
Leta Akluo Lal Paul Nu Sin
MWET CORINTH

Tukakinyen Leta Akluo Lal Paul Nu Sin Mwet
CORINTH
Leta Akluo Lal Paul Nu Sin Mwet Corinth

tuh simla ke sie pacl ma koluk inmasrlol Paul
ac mwet in church Corinth. Kutu sin mwet
in church we tuh arulana kaskas lainul Paul,
tusruktu el akkalemye kena yohk lal in ak-
woyeyukla alein inmasrlolos, ac el akkalemye
engan lulap lal tukun akmisyeyukla ma inge.
Ke mutaweyen leta se inge, Paul el sram-

sramkin ouiya se ma tuh sikyak inmasrlol ac
mwet in church Corinth. Na el aketeya sripen top
toasr lal nu ke kas in akkoluk ac alein ma orek in
church sac, ac el fahkak lupan engan lal lah kas
upa lal inge pwanang elos in auliyak ac iweyukla
fohs sac. Toko el ngisre sin church tuh elos in oru
sie mwe lung in kasru mwet Christian su enenu
in acn Judea. In chapter ekasr safla inge, Paul
el loangel sifacna nu sin kutu sin mwet Corinth
su fahk mu elos pa mwet sap pwaye ac Paul el
mwet sap kikiap.

Takla Lun Koanon Leta Se Inge
Kas in tukakunla 1:1–11
Paul ac church Corinth 1:12—7:16
Mwe lung nu sin mwet Christian Judea 8:1—
9:15

Kas in loango lal Paul kacl sifacna 10:1—13:10
Kas in aksafye 13:11–14

1Ma sel Paul, sie mwet sap lun Christ Jesus ke
lungse lun God, ac oayapa Timothy, mwet wiasr
in lulalfongi —
Nu sin church lun God in acn Corinth, ac nu

sin mwet lun God nukewa apunla acn Achaia:
2 Lungkulang ac misla nu suwos sin God Papa

tumasr ac Leum Jesus Christ.
Paul El Sang Kulo Nu Sin God

3 Lela kut in sang kulo nu sin God, Papa tumun
Leum lasr Jesus Christ, Papa su arulana pakoten,
ac God su kasrekut ac akwoyekut! 4 El kasrekut
in mwe lokoalok nukewa lasr, tuh kut in ku in
kasru mwet ngia ke kutena mwe lokoalok ma
oasr yorolos, ke ouiyen kasru se pacna ma God
El kasrekut kac. 5 In oana ke kut wi ipeis ke
mwe keok puspis lun Christ, ouinge in Christ kut
oayapa ipeis ke kasru lulap lun God. 6 Kut fin
keok, ma inge mwe kasru ac mwe molela nu
suwos; fin kasreyuk kut, na kasreyuk pac kowos,
ac ac fah itukot pac ku nu suwos tuh kowos in ku
in mongfisrasr in mutangla mwe keok pacna ma
kut mutangla. 7Ke ma inge finsrak lasr in kowos
arulana ku, ac kut etu lah ke kowos wi ipeis ke
keok lasr, kowos oayapa ipeis ke mwe kasru nu
sesr.

8Mwet lili ac lulu, kut kena akesmakye kowos
ke ma upa su kut tuh pulakin in acn Asia. Ma
toasr su filiyuki facsr arulana yohk ac toasrlana,
oru kut fuhleak finsrak nukewa lasr mu kut ac
moul. 9Kut nunku mu kut ac misa. Tusruktu ma
inge sikyak tuh kut in tia lulalfongi kacsr sifacna,
a kut in lulalfongi God mukena, su akmoulyauk
1:1 Orek 18:1 1:8 1 Cor 15:32

mwet misa. 10 El molikutla liki mwe sensen
puspis ma kut ac ku in misa kac, ac El ac fah
sifil molikutla; ouinge kut filiya finsrak lasr in El
tuh El ac fah sifilpa molikutla 11 oana ke kowos
oayapa kasrekut ke pre lowos. Ouinge pre puspis
lunmwet uh kacsr ac fah topukyuk, ac God El fah
akinsewowoye kut, ac mwet puspis fah sang kulo
nu sin God kacsr.

Paul El Ekulla Akoo Lal
12 Kut sifacna konkin lah ma kut pulakin

insiasr uh akkalemye lah ouiyen moul lasr fin
faclu pwayena ac suwohs ye mutun God, ac
yokna ke kut tuh muta inmasrlowos, ke sripen
ku lun kulang lun God, ac tia ke lalmwetmet
lun mwet. 13 Tuh kut sim nu suwos ke ma na
kowos ku in riti ac kalem kac. Nga finsrak kowos
in arulana kalem kac, 14 kowos finne soenna
arulana kalem kac inge — tuh ke Len lun Leum
Jesus, kowos ac fah ku in insewowo kacsr oana
ke kut insewowo keiwos.

15 Ke sripen nga etu na lah ouinge, pwanang
nga tuh akoo in fahsrot nu yuruwos meet, tuh
kowos in akinsewowoyeyuk pacl luo. 16Mweyen
nga lumahla tari ngan mutwata yuruwos ke
fahsr se luk nu Macedonia, ac sifilpa ke folok
luk we me uh, tuh nga in eis kasru luk suwos
nu ke fahla luk nu Judea. 17 Ke nga ako ouinge,
ya kowos nunku mu nga oana mwet ma sa in
ekulla nunak la uh? Pacl nga oru pwapa luk
uh, ya nga oru ke lungse luk sifacna, akola na
in fahk, “Aok, aok” meet, na tok nga ekulla fahk
mu “Mo, mo?” 18 A oana ke God El pwaye ke
1:16 Orek 19:21

ma El fahk uh, wulela luk nu suwos tiana “Aok’
ac oayapa “Mo.” 19 Tuh Jesus Christ, Wen nutin
God, su nga ac Silas ac Timothy tuh luti nu suwos
kacl, el tia sie su sisani “Aok” ac “Mo.” Pacl
nukewa el “Aok” na. 20 Mweyen el pa “Aok” nu
ke wuleang nukewa lun God. Ke ma inge kut
fahk “Amen” inen Jesus Christ, nu ke wolana lun
God. 21 God sifacna pa akkeye kut oayapa kowos
ke kut kupasryang nu sin Christ. God sifacna
pa srikutelik, 22 ac filiya sie mwe akul facsr in
akkalemye lah kut ma lal, ac El ase NgunMutal in
oan insiasr tuh in mwe akpwayei ke ma nukewa
su El akoela nu sesr.

23 Nga pang nu sin God tuh El etu nunak lun
insiuk! Nga tuh tila fahsrot nu Corinth ke sripen
nga tia lungse akelyaye kowos. 24 Kut tia srike in
sapkin ma kowos in lulalfongi; kut etu lah kowos
tu ku in lulalfongi. A kut wi kowos orekma, tuh
in mwe akenganye kowos.

2
1Ouinge nga tuh sifacna sulela sik in tia sifilpa

fahsrot nu yuruwos, tuh nga in tia akasorye
kowos. 2 Mweyen nga fin oru kowos in asor,
na su ac ku in akpwaryeyu? Elos na su nga
tuh akasorye. 3 Pa inge sripen nga tuh sim
nu suwos meet ah — nga tia lungse fahsrot nu
yuruwos ac aksupwaryeyuk sin mwet na ma fal
in akenganyeyu. Tuh nga pula tari lah nga fin
engan, na kowos nukewa wi pac engan. 4 Ke
nga tuh sim nu suwos, nga tuh inse asor ac
supwarlana ac nga tung pac; tia tuh nga in
1:19 Orek 18:5

akasorye kowos, a tuh kowos in ku in akilen
lupan lungse luk nu suwos nukewa.

Nunak Munas Nu Sel Su Tafongla
5 Inge, fin oasr sie inmasrlowos su akasorye

siena mwet, el tia oru nu sik, a nu suwos nukewa
— ku sahp kutu na suwos. (Nga fahk ouinge
mweyen nga tia lungse in upala nu sel.) 6 Fal tari
kaiyuk ma inkaiyowos tuh sang nu sin mwet se
ingan. 7 Na inge, kowos enenu in nunak munas
nu sel ac akkeyal, tuh asor lal in tia yokelik,
pwanang el fuhleak lulalfongi lal. 8 Ouinge nga
kwafe suwos in akkalemye nu sel lah pwaye
kowos lungse el. 9Nga tuh sim nu suwosmweyen
nga ke srike kowos, ac liye lah kowos akola pacl
nukewa in akos kas in luti luk. 10 Ke kowos
nunak munas nu sin sie mwet, nga wi pac nunak
munas nu sel. Tuh pacl nga nunak munas —
fin oasr ma fal nga in nunak munas kac — nga
oru ma inge ye mutun Christ, ke sripowos, 11 in
kutongilya Satan elan tia kutangkutla, mweyen
kut etu ouiya kutasrik lal.

Fosrnga Lal Paul In Acn Troas
12 Ke nga sun acn Troas in fahkak Pweng Wo

ke Christ we, nga konauk lah Leum el ikasla tari
inkanek nu ke orekma uh. 13 Tusruktu nga tuh
arulana fosrnga, mweyen nga tia ku in konalak
Titus, mwet wiasr in orekma uh. Ke ma inge nga
wilkas nu sin mwet we, ac som nu Macedonia.

Kutangla Ke Christ

2:12 2:12–13; Orek 20:1



LUO CORINTH 2:14 vi LUO CORINTH 3:5

14A kut in sang kulo nu sin God! Tuh ke kut ma
sefanna yurin Christ, God El kol kut in kutangla
pacl nukewa. Ac El orekmakin kut in oru tuh
etauk ke Christ in fahsrelik nu yen nukewa oana
sie foul na keng. 15 Tuh kut oana sie mwe kisa
keng fohlo, ma Christ el kisakin nu sin God, ac
fohlo se inge fahsrelik nu inmasrlolos su fahsr ke
inkanek in moul, oayapa nu inmasrlolos su fahsr
ke inkanek in tuhlac. 16Tuh nu selos su ac tuhlac,
ma inge oana foulin ma misa su mwe uniya; a nu
selos su ac moulla, ma inge sie foul keng ma ase
moul. Na su ac fal in oru orekma ouinge uh?
17 Kut tia oana mwet puspis saya, su orekma ke
kas lun God oana ma lusronten ma elos kukakin;
a ke sripen God El supwekut, kut fahk ma na
pwaye ye mutal, oana mwet kulansap lun Christ.

3
Mwet Kulansap Lun Wuleang Sasu

1 Ya kut sifilpa konkin kacsr sifacna ke kut
kaskas ouinge? Ya kut oanamwet sayama enenu
leta in tukakin kut nu suwos, ku leta in tukakin
kut suwos me? 2 Kowos sifacna pa leta lasr ma
simla insiasr, tuh mwet nukewa in riti ac kalem
kac. 3Kut etu lah Christ sifacna pa simusla leta se
inge ac kut tafwela. Simla, tia ke ink, a ke Ngun
lun God moul; tia fin eot, a ke insien mwet.

4 Kut fahk ouinge mweyen ke sripen Christ,
yohk lulalfongi lasr ke God. 5Wangin kutena ma
yorosr ma oru tuh kut in fahk mu kut fal in oru
orekma se inge. Kutena ku ma oasr yorosr ma

3:3 Exo 24:12; Jer 31:33; Ezk 11:19; 36:26

sin God me. 6 El pa ase ku nu sesr in kulansupu
sie wuleang sasu, su tia orekla oanama sap simla
uh, a ma ke Ngun. Tuh ma sap ma simla uh use
misa, a Ngun ase moul.

7 Kais sie leta ke Ma Sap tuh tafleyuk ke eot,
ac wolana lun God sikme ke pacl se orekla
ah. Saromrom ke mutal Moses finne fahsr in
efla, a srakna yohk kuiya pwanang mwet Israel
koflana ngetang suilya. Wolana ke Ma Sap uh (su
pwanang in oasr misa) fin ouinge, 8 fuka yokiyen
wolana su tuku ke orekma lun Ngun! 9 Oasr
wolana ke oakwuk se ma pwanang mwet uh
lisyukla, na ac fuka yokiyen wolana ke oakwuk
se su pwanang mwet uh moliyukla! 10 Ke sripen
arulana yohk kalem lun wolana se inge, kut ku
in fahk mu wolana se meet ah wanginla wolana
kac. 11 Fin pwaye lah oasr wolana ke ma su tuh
oan ke kitin pacl, ac fuka lupan yokiyen wolana
ke ma su ac oan ma pahtpat!

12 Ke sripen oasr finsrak se inge yorosr, kut
arulana pulaik. 13 Kut tia oana Moses, su
tuh sang ipin nuknuk se in afinya mutal tuh
mwet Israel in tia liye ke saromrom sac efla ac
wanginla. 14 Aok pwaye lah nunak lalos kauli;
ac nwe misenge nunkalos srakna afyufi ke elos
riti book lun wuleang matu. Mwe afyuf se inge
ac fah tia itukla nwe ke pacl se sie mwet el
kupasryang nu sin Christ. 15 Finne misenge, ke
pacl elos riti Ma Sap lal Moses, mwe afyuf sac
srakna lisringya nunak lalos. 16 Tusruktu ac ku
in itukla, oana keMa Simusla uh fahk kacl Moses:

3:6 Jer 31:31 3:7 Exo 34:29 3:13 Exo 34:33

“Ma se ma afinya mutal itukla ke pacl el forang
nu sin Leum.” 17 “Leum” se ma srumunyuk in
verse se inge pa Ngun, ac yen Ngun lun Leum
oasr we, oasr sukosok we. 18Ouinge kut nukewa
tolyukyak ke wolana lun Leum, ac kalmelik nu
saya ke wangin ma afinyen mutasr. Wolana se
inge, su ma sin Leum, aok Ngun, pa ikilkutla nu
ke lumahl sifacna, ac yokyokelik in pacl nukewa.

4
Ma Saok Lun Ngun, In Ahlu Orekla Ke Fohk

Kle
1 Ke sripen pakoten lun God, El ase orekma

se inge kunasr, ouinge kut tia fuhleak. 2 Kut
sisla orekma lukma ac mwe mwekin nukewa;
kut tiana orekma in kiapu mwet, kut tia pac
aktafongye kas lun God. Ke kalem lulap lun
ma pwaye, kut moul ye mutun God ac srike
in fahkkutyak tuh mwet nukewa in etekut ac
lulalfongi kut. 3 Tuh Wosasu se su kut fahkak
fin wikla, el wikla na nu selos su tuhlac. 4 Elos
tia lulalfongi, mweyen god koluk lun facl se inge
el aklohsrye nunak lalos. El kosrala tuh elos in
tia liye kalem se ma srelosi — kalem se ma tuku
liki Pweng Wo ke wolana lun Christ, su oapana
luman God. 5 Tuh kut tia fahkak kacsr sifacna;
a kut fahkak ke Jesus Christ lah el Leum, ac kut
fahkak lah kut mwet kulansap lowos inen Jesus.
6 God se na su tuh fahk, “Lela kalem in tolak in
lohsr uh!” pa God se su oru kalem lal in tolak

3:16 Exo 34:34

insiasr, in akkalemye nu sesr lah wolana lal pa
kalem ke mutun Jesus Christ.

7 Tusruktu kut, su ma saok lun Ngun uh oasr
yorosr, kut oana ahlu orekla ke fohk kle, tuh in
kalem lah ku fulatlana ma lun God, ac tia ma
lasr. 8 Pacl puspis akkeokyeyuk kut, tusruktu
kut tiana kunausyukla; kutu pacl uh kut alolo,
tusruktu kut tiana fuhleak; 9 kalyeiyuk kut, a kut
tiana mukaimtalla; ac finne anwuk kut, kut tia
misa. 10 Pacl nukewa kut pulakin misa lun Jesus
in manosr, tuh mwet uh fah ku pac in liye moul
lal in kut. 11 In moul lasr nufon kut apkuran in
misa ke sripen Jesus, tuhmoul lal in ku in liyeyuk
in manosr. 12 Kalmeya pa, misa pa orekma in
kut, a moul pa orekma in kowos.

13 Ma Simusla uh fahk, “Nga lulalfongi, na
pa nga kaskas.” Kain in lulalfongi sacna oasr
yorosr, pa oru kut kaskas. 14 Kut etu lah God,
su akmoulyauk Leum Jesus, El ac fah oayapa
akmoulyekutyak yurin Jesus, ac eis kut nukewa,
wi kowos, nu ye mutal. 15Ma inge nukewa orek
keiwos; ac ke ac puseni mwet su eis kulang lun
God, ac fah oayapa puseni pre in sang kulo lalos,
nu ke wolana lun God.

Moul Ke Lulalfongi
16 Ke sripa inge nunak lasr uh tiana munasla.

Manosr finne mutawauk in munasla, a moul in
ngun lasr uh aksasuyeyuk len nu ke len. 17 Ac
mwe lokoalok srisrik ma kut keok kac inge, su
ma nu ke kitin pacl na, ac fah pwanma wolana
lulap ac kawil, su yohk liki na mwe lokoalok nu

4:6 Gen 1:3 4:13 Psa 116:10

sesr uh. 18 Tuh kut tiana lohang nu ke ma kut ku
in liye, a nu ke ma su kut tia ku in liye. Ma ku in
liyeyuk uh sukawil, a ma tia ku in liyeyuk uh pa
kawil uh.

5
1 Tuh kut etu lah ke manosr fin faclu ac fah

musalla, su oana sie lohm nuknuk, oasr lohm
sesr inkusrao su tia musa ke poun mwet a
musaiyukla sin God, ac lohm se inge fah oan
ma pahtpat. 2 Ac inge kut sasao ke sripen kut
arulana ke utyak nu in lohm sesr inkusrao. 3 Na
ke kut ac muta loac, oana kut in nuknukyang kac
ac kut tila koflufol. 4Ke kutmuta in lohm nuknuk
sesr faclu, kut sasao ke ma upa su toankuti; tia
mweyen kut lungse sisla mano lasr fin faclu, a
mweyen kut kena tari eis mano lasr inkusrao,
tuh ma su moul in kutangla misa. 5 God pa
akoekutla nu ke ekla se inge, ac El ase nu sesr
Ngun lal in mwe akpwayei ke ma nukewa su El
akoela nu sesr.

6 Ouinge kut arulana pulaik in pacl nukewa.
Kut etu lah lusen na pacl kut oasr in mano lasr
fin faclu, kut srakna loesla nu ke lohm sin Leum.
7 Tuh kut moul ke ma kut lulalfongi, tia ke ma
kut liye. 8Nga sifilpa fahk, kut arulana pulaik ac
kena yohk in fahsr liki mano lasr faclu ac som nu
yen sesr yurin Leum. 9 Tusruktu ma se ma yohk
sripa oemeet uh pa kut kena akinsewowoyal,
finne in acn sesr inge, ku in kusrao. 10 Tuh kut
nukewa fah tu ye mutun Christ in nununkeyuk
sel. Kais sie sesr fah eis molin orekma lal ke el

moul in mano, fal nu ke ma nukewa el oru, finne
wo ku koluk.

Mwet Kawuk Lun God Ke Sripen Christ
11 Kut etu lah mea kalmen sangeng sin Leum,

ouinge kut srike in pwanma mwet ngia. God El
etu ma nukewa kacsr, ac nga finsrak mu nunak
na pwaye lowos in arulana eteyu pac. 12 Kut tia
srike in sifil yukin kut sifacna nu suwos; a kut
srike in asot sie sripa wo ma kowos ac ku in
konkin kacsr, tuh kowos fah ku in topkolos su
konkin ke lumah lun mwet se, ac tia ke elahl.
13 Ya pwaye mwet uh fahk mu kut wel? Fin
pwaye, kut wel nu sin God. A kut fin etekut na,
ma ke sripowos. 14 Inge, lungse lun Christ pa
leum facsr, ke kut akilen lah sie mwet el misa
ke mwet nukewa, su kalmac pa mwet nukewa
wi ipeis ke misa lal. 15 El misa ke mwet nukewa,
tuh elos su moul fah tia moul nu selos sifacna, a
nu sel su misa ac akmoulyeyukyak kaclos.

16 Ke ma inge, kut tia sifilpa nunku ke kutena
mwet fal nu ke liye lun mwet uh. Meet, kut
tuh nunku kacl Christ fal nu ke liye lun mwet
uh, a inge kut tia sifilpa oru. 17 Ke sie mwet
el kupasryang nu sin Christ, el sie mwet sasu;
ma matu wanginla, ac ma sasu tuku. 18 Ma inge
nukewa oakwuk sin God, su, ke Christ, ikilkutla
liki mwet lokoalok nu ke mwet kawuk lal, ac El
ase nu sesr kunokon se inge, in oru tuh mwet
ngia in mwet kawuk pac lal. 19 Pweng ma
kut sulkakin uh pa inge: God El oru tuh mwet
nukewa in mwet kawuk lal ke Christ. God El tia
5:10 Rom 4:10

oakla ma koluk lalos, ac El akkalemye nu sesr
ouiya se ma El oru tuh elos in mwet kawuk lal.

20 Ke ma inge, kut mwet in tafwema kas
lun Christ, oana in God pa sifacna sensenkakin
kowos ke mwe luti lasr. Kut kwafe suwos ke
inen Christ: lela God Elan ikilkowosla liki mwet
lokoalok nu ke mwet kawuk lal! 21 Wangin ma
koluk lun Christ, a ke sripasr God El oru tuh elan
ipeis ke ma koluk lasr, tuh ke kut kupasryang nu
sel kut ku in ipeis ke suwoswos lun God.

6
1 Kut, su wi God in oru orekma lal, kut kwafe

suwos tuh kowos in tia pilesru kulang lun God
su kowos eis tari. 2 Lohng ma God El fahk,
“Ke sun pacl fal in fahkak kulang luk nu sum,

Nga tuh porongekom;
Ke len in molela tuku,

Nga tuh kasrekom.”
Kowos porongo! Pa inge pacl wo in eis kulang
lun God; misenge pa len in eis molela!

3 Kut tia lungse kutena mwet in pangon mu
oasr ma sutuu ke orekma lasr, ke ma inge kut
srike in tia oru mwe tukulkul nu sin kutena
mwet. 4A inma nukewa kut oru, kut mongfisrasr
in muteng ke mwe lokoalok, ma upa, ac mwe
keok, tuh in kalem lah kut mwet kulansap lun
God. 5 Anwuk kut, kapiri kut, mwet uh wonak
lain kut; akkemkatuyeyuk kut, ac wangin pacl
in motul ku mongo. 6 Kut sifacna fahkkutyak
lah kut mwet kulansap lun God ke moul nasnas
lasr, ke etauk, ke mongfisrasr, ke kulang —

6:2 Isa 49:8 6:5 Orek 16:23

oayapa ke Ngun Mutal, ke lungse pwaye lasr,
7 ke fahkak lasr ke ma pwaye, ac ke ku lun
God. Suwoswos pa mwe mweun lasr, in lain
ma koluk ac in loangekut. 8 Akfulatyeyuk ac
oayapa aklusrongtenyeyuk kut; akkolukyeyuk
ac kaksakinyuk pac kut. Orek kut oana mwet
kikiap, sruk kut kaskas na pwaye; 9 oana kut in
mwet nikinyuk, sruk mwet nukewa etekut; oana
kut in mwet misa, a kut moul na, oana ke kowos
liye. Finne kalyeiyuk kut, a kut tiana anwuki;
10 ne aksupwaryeyuk kut, a kut insewowo pacl
nukewa; oana kut in sukasrup, sruk kut akkas-
rupye mwet puspis; oana in wangin ma lasr, a
pwayeiya uh ma nukewa oasr yorosr.

11 Mwet kawuk saok in Corinth! Kut fahk ma
na pwaye nu suwos; kut fahkak nufon ma oan
insiasr. 12 Tia kut pa kaliya insiasr nu suwos; a
kowos pa kaliya insiowos nu sesr. 13 Inge nga
kaskas nu suwos oana kowos in ma na nutik:
kowos in oayapa lungse kut ke insiowos nufon.

Kas In Sensenkakin Ke Eyeinse Lun Mwet
Pegan

14 Kowos in tia kupasryang nu sin mwet tia
lulalfongi ke orekma lowos, mweyen tiana ku.
Ma suwohs ac ma koluk ac akasrui fuka? Kalem
ac lohsr ac tukeni fuka? 15 Ya Christ ac Devil ku
in insese ke kutena ma? Mea mwet lulalfongi se
ac mwet selulalfongi se oana sie kac uh? 16 Ya
Tempul lun God ac ma sruloala lun mwet pegan
ku in tukeni? Kut tempul lun God moul! In oana
ke God El sifacna fahk,
“Nga fah oru lohm sik yurin mwet luk

Ac muta inmasrlolos;



LUO CORINTH 6:17 xiv LUO CORINTH 7:5

Nga fah God lalos,
Ac elos fah mwet luk.” 17 Ouinge Leum God
El fahk,

“Kowos fah tuyak ac som lukelos,
Ac sifacna srikowosla lukelos.

Tia kahlya kutena ma su fohkfok,
Na nga fah insewowo in eis kowos. 18Nga ac
fah papa tomowos,

Ac kowos ac fah wen ac acn nutik,
Leum God Kulana El fahk.”

7
1 Mwet kawuk soak luk, wulela inge nukewa

ma nu sesr. Ke ma inge, lela kut in sifacna ak-
nasnasye kut liki ma nukewa su ac akfohkfokye
manosr ku ngunasr, ac lela kut in arulana mutal
ke kut moul in akfulatye God.

Engan Lal Paul
2 Lela kowos in inse pwaye nu sesr. Wangin

mwet kut orekma sufal nu se; wangin mwet kut
akkolukyela, wangin mwet kut kiapwela. 3 Nga
tia fahk ma inge in aktoasrye kowos; tuh oana ke
nga fahk tari, kowos arulana saok sesr, ouinge
insese lasr uh ac oanna, kut finne moul ku misa.
4 Nga arulana lulalfongi kowos; nga arulana
yukin kowos! In mwe ongoiya nu sesr nukewa
nga srakna sessesla ke pulaik; nga tingtingi ke
engan.

5 Finne tukun kut sun tari acn Macedonia,
wangin pacl in mongla lasr. Oasr lokoalok yen
nukewa — oasr amei sin mwet saya nu sesr, ac
6:16 1 Cor 3:16; 6:19; Lev 26:12; Ezk 37:27 6:17 Isa 52:11
6:18 2 Sam 7:14; 1 Chr 17:13; Isa 43:6; Jer 31:9

oasr sangeng insiasr. 6 Tusruktu God, su akkeye
mwet su sun ongoiya, El akkeye kut ke tuku lal
Titus. 7 Tia tuku lal mukena pa akpwaryekutyak,
a el srumun luman akku lowos nu sel. El
fahkak nu sesr lupan kena lowos in liyeyu, lupan
pakomuta lowos, lupan akola lowos in kasreyu;
na ke sripa inge engan luk uh arulana yokelik.

8 Tuh leta luk ah finne aktoasrye kowos, nga
tia auli lah nga simusla. Nga lukun pakomuta
ke nga liye lah leta sac oru kowos oela ke kitin
pacl. 9 Tusruktu inge nga engan — tia mweyen
nga oru kowos asor, a mweyen asor lowos tuh
oru kowos auliyak. Asor sac orekmakinyuk sin
God ke sripa wo nu suwos, ac kut tia akkolukye
kowos kac. 10 Tuh asor su God El orekmakin uh
pa oru ekla lun nunak, su ac kolla mwet nu ke
molela — ac wangin auli ke ma inge! A asor
lun faclu ac kolla mwet nu ke misa. 11 Liye ma
God El oru ke asor se lowos inge: pa oru kowos
arulana moniyukla, ac oru kowos kena akpwayei
lah wangin mwatuwos! Inge kowos koase ma
koluk, yohk lohang lowos, ac kena lowos, ac
insianaung, ac kowos akola na in kai ma koluk!
In ma inge nukewa kowos akkalemye lah wangin
ma sufal lowos.

12 Ke ma inge, nga ne simusla leta sac, tia ma
ke sripen mwet se ma orala ma koluk, ku mwet
se ma akkolukyeyuk. A nga tuh simusla in oru in
kalem suwos, ye mutun God, lupan nunak pwaye
lowos nu sesr. 13 Sripa inge nukewa oru kut
arulana kui.

7:5 2 Cor 2:13

Tia akkeyeyuk kut mukena, a Titus el akp-
warye kut ke engan lal ke sripen kasru su kowos
nukewa tuh oru ac akpwaryal kac! 14 Nga tuh
yukin kowos nu sel, ac kowos akpwayela konkin
luk keiwos. Kas lasr pwaye nu suwos pacl
nukewa, ac in lumah sacna, konkin lasr keiwos
nu sel Titus ah akpwayeiyukla. 15 Ke ma inge,
lungse lal nu suwos uh yokyokelik ke el esam
luman akola lowos nukewa in akos mwe luti
lal, ac ke kowos eisal nu yuruwos ke akfulat na
yohk. 16 Yohk engan luk lah nga ku in arulana
lulalfongi kowos!

8
Ouiyen Sang Lun Mwet Christian

1 Mwet lili ac lulu, kut kena kowos in etu ma
orekla in church nukewa in acn Macedonia ke
sripen lungkulang lun God nu selos. 2 Srikeyuk
elos ke mwe lokoalok ac mwe keok puspis.
Ne ouinge, engan lalos arulana yohk, pwanang
mwe sang lalos wi pac yohk, elos finne arulana
sukasrup. 3 Nga ku in fahk pwaye nu suwos
lah elos sang ke kuiyalos nufon, ac yohk liki
pac. Ke engan lalos sifacna, 4 elos siyuk ac kwafe
sesr in oasr kasru lalos nu sin mwet lun God in
Judea. 5 Ma elos oru inge alukela mwe finsrak
lasr nu kac! Meet, elos eisalosyang sifacna nu
sin Leum; ac toko, elos eisalosme pac nu sesr,
fal nu ke lungse lun God. 6 Ke ma inge kut
kwafel Titus, su sramtauk orekma oa se inge
inmasrlowos, elan tafwelana ac kasrekowos in
aksafyela. 7 Kowos arulana kasrup in ouiya
8:1 8:1–4; Rom 15:26

nukewa ma oasr yuruwos: in lulalfongi, in pah
in sramsram, ac in etauk; oayapa ke kowos akola
in kasru, ac ke lungse lowos nu sesr. Ke ma inge
kut lungse kowos in oayapa etaten in orekma oa
se inge.

8Nga tia oakiya ma sap nu suwos. Tusruktu ke
nga fahkak lupan moniyuk lun mwet lulalfongi
saya in kasru, nga srike in konauk lupan lungse
pwaye lowos uh. 9 Kowos etu lah ke sripen
lungkulang lun Leum lasr Jesus Christ, el ne
arulana kasrup a el sifacna aksukasrupyal tuh
kowos in ku in kasrupi.

10 Pa inge nunak luk ke ma se inge: ac wo
kowos in aksafyela inge ma kowos tuh mu-
tawauk oru ke yac tari ah. Kowos pa sramtauk
ouiya se inge, ac tia ma inge mukena a kowos
tuh arulana engan in oru. 11 Ke ma inge,
kowos in oru na nwe ke na kowos aksafyela!
Kowos in moniyuk in aksafyela oana ke kowos
tuh moniyuk in lumahla, ac oru ke ma oasr
yuruwos. 12 Kowos fin inse akola in sang, God
El ac engan in eis mwe sang lowos, fal nu ke ma
oasr yuruwos in sang, ac tia ke ma su wangin
yuruwos.

13 Nga tia fahk mu in fisrasr nu sin mwet saya
ac in toasr nu suwos, 14 a ke sripen oasr suna
yuruwos ke pacl se inge, ac fal na kowos in
kasrelos su muta in enenu. Na tok, pacl kowos
enenu ac mau oasr suna yorolos, na elos fah
kasrekowos. In ouiya se inge kowos nukewa
akasrui oana sie. 15 Oana Ma Simusla uh fahk:
“El su sifani yohk, wangin ma lula yorol; ac el su

sifani srik, wangin enenu lal.”

Titus Ac Mwet Welul
16 Kut kulo nu sin God lah El oru tuh Titus

elan kena kasrekowos oana kut! 17 Ke kut tuh
siyuk elan kasru enenu lasr, el insese nu kac,
tusruktu ke sripen lungse yohk lal el sifacna
sulela elan fahsrot in kasre kowos. 18 Ac kut
oayapa supwaot, welul Titus, sie mwet wiasr
su arulana lulalfongiyuk in church nukewa ke
sripen orekma lal in fahkak Pweng Wo. 19 Sayen
ma ingan, el sulosolla ac srisrngiyuki in church
puspis in wi kut fufahsryesr ke kut us mwe lung
inge, su ma nu ke wolana lun Leum, ac mwe
akkalemye lah kut lungse kasru.

20 Kut arulana karinganang tuh in wangin kas
in akkoluk lun mwet ke luman usyen mwe sang
yohk lowos inge sesr. 21Kut kena oruma suwohs,
tia ye mutun Leum God mukena, a oayapa ye
mutun mwet uh.

22 Ke ma inge kut supwaot sie mwet wiasr
in welulos. Kut srikal pacl pus ac kut konauk
lah el kena kasru pacl nukewa. Ac inge, ke
oasr lulalfongi yohk lal keiwos, el akola tari elan
akyokye orekma in kasru lal. 23 Ac funu kacl
Titus, el mwet wiyu orekma in kasrekowos. Ac
ke mwet wiasr saya su ac welul fahsrot, elos aol
kais sie church in fahkak wolana nu sin Christ.
24 Akkalemye lungse lowos nu selos, tuh church
nukewa fah akpwayei, ac etu lah pwaye sesr in
konkin keiwos.
8:15 Exo 16:18 8:21 Soa 3:4

9
Kasru Nu Sin Mwet Christian Wiasr

1 Nga tia enenu in sim nu suwos ke mwe
kasru ma supweyuk nu sin mwet lun God in
Judea. 2 Nga etu lah kowos engan in kasru,
ac nga konkin nu sin mwet Macedonia yohk
keiwos. Nga fahk, “Mwet wiasr in Achaia elos
nuna akola in kasru oe ke yac tari ah.” Pwar
in kasru lowos inge purakak mwet puspis selos.
3 Na pa nga supu mwet wiasr inge. Kowos in
akola mwe kasru lowos, oana nga tuh fahk nu
selos mu kowos ac akoo, in akpwayeye kas in
konkin lasr keiwos. 4 Tusruktu, mwet ac wiyu
tuku Macedonia me inge fin konauk lah kowos
tia akola, ac fuka lupan mwekinla lasr — ac
kowos yohk liki — ke sripen kut tuh arulana
lulalfongi ma kowos fahk uh! 5 Ke ma inge nga
nunku mu ac wo nga in supwaot mwet wiasr
inge in fahsrot nu yuruwos meet likiyu, tuh mwe
lung ma kowos wulela kac in ku in akoeyukla
meet. Na fin akola meet liki nga sun kowos, ac
fah akkalemye lah kowos sang ke lungse lowos
sifacna, ac tia mweyen sapkinyuk nu suwos.

6 Esam lah mwet se su yukwiya fita pu ac fah
kosrani ma pu; ac el su yukwiya fita pus ac fah
kosrani ma pus. 7 Ke ma inge, kais sie mwet in
sang fal nu ke ma el sifacna sulela, tia ke inse
toasr ku ke sripen sapkinyuk; tuh God El lungse
el su insewowo in sang. 8Ac God El ku in sot mwe
insewowo nu suwos yohk liki ma kowos enenu,
tuh pacl nukewa in fas ma yuruwos nu ke enenu

lowos sifacna, ac oayapa in fal nu ke orekma wo
nukewa saya. 9 Oana ke Ma Simusla uh fahk,
“El sang yohk nu sin mwet enenu;

Kulang lal oan ma pahtpat.”
10 Ac God, su asang fita nu sin mwet yukwiya,
ac mwe mongo nu sin mwet uh, El fah oayapa
asot nu suwos fita nukewa su kowos enenu,
ac El fah akkapye fita inge tuh in fokkakin
sie kosrani lulap ke sripen kulang lulap lowos.
11 El fah akkasrupye kowos in ouiya nukewa
tuh kowos fah ku in sang in yohk, ac mwet
puspis fah sang kulo nu sin God ke mwe sang
lowos su elos eis sesr. 12 Tuh orekma in kasru
se inge su kowos oru, tia mwe akfalye enenu
lun mwet lun God mukena, a ac oayapa oru
tuh mwet puspis saya in sang kulo lulap nu sin
God. 13 Ke sripen orekma lowos inge akkalemye
lupan inse pwaye lowos nu keWosasu lun Christ,
su kowos lulalfongi, ouinge mwet puspis ac
fah kakasakin God kac, oayapa ke mwe sang
yohk lowos nu selos ac nu sin mwet pac saya.
14Ouinge, ke lungse yohk lalos nu suwos elos fah
pre keiwos ke sripen kulang yoklana su God El
akinsewowoye kowos kac. 15 Kulo nu sin God ke
mwe kite lal su yohk liki in fahk!

10
Paul El Loango Orekma Lal

1 Nga Paul, kwafe nu suwos ke nunak luk
sifacna — nga, su kutu mwet uh fahk mu nga
filpap ac tupwek ke pacl nga wi kowos, a nga

9:9 Psa 112:9 9:10 Isa 55:10

kaskas upa ke nga muta loes liki kowos. Ke
pusisel ac kulang lun Christ nga kwafe suwos 2 in
tia oru tuh nga in kaskas upa ke pacl nga ac tuku;
tuh nga etu na pwaye lah nga ku in kaskas upa
nu selos su fahk mu kut orekma ke ouiya lun
faclu. 3 Pwaye lah kut moul fin faclu, tusruktu
kut tia mweun ke lumah lun faclu. 4 Kufwen
mweun ma kut orekmakin in mweun lasr tia
kufwenmweun lun faclu, a kufwenmwemweun
kulana lun God, ma kut orekmakin in kunausla
pot ku lun mwet mweun. Kut kunausla kas
in akukuin kikiap; 5 kut kunausla nunak fulat
nukewa su kosrala mwet in etu ke God. Kut
kutongya nunak nukewa lun mwet uh, ac oru
elos in akos Christ. 6Ac tukun kowos akpwayeye
inse pwaye lowos, kut ac fah akola in kai kutena
mwet su seakos.

7 Kowos liye na likin ma uh. Ya oasr sie mwet
inmasrlowos su nunkumu el ma lun Christ? Lela
elan sifacna tonel, mweyen kut ma lun Christ
oapana el. 8 Tuh nga tia mwekin, nga finne
konkin yokla ke ku se ma Leum El ase nu sesr
— ku se inge ma in musaikowosyak, ac tia in
kunauskowosla. 9Nga tia lungse kowos in nunku
mu nga srike in aksangengye kowos ke leta luk
uh. 10 Oasr mwet ac fahk, “Leta lal Paul uh upa
ac ku, tusruktu pacl el muta yorosr, el munas ac
kas lal uh wangin sripa!” 11 Kain mwet se ingan
enenu in kalem kac lah wangin ekla inmasrlon
ma kut simus ke leta lasr ke pacl kut muta loesla,
ac ma kut ac oru ke pacl kut oasr yuruwos.

12 Kut ac fah tiana lumwekut sifacna oana elos
su oakalos mu elos mwet fulat. Elos arulana
lalfon! Elos sifacna orala mwe srikasrak lalos

ac sifacna srikalos nu kac, na elos nununkalos
sifacna fal nu ke oakwuk lalos inge! 13 A funu
kut, konkin lasr fah tia alukela lupa fal; a ac fah
fal na nu ke orekma se su God El oakiya nu sesr,
su kowos oasr pac kac. 14Ac ke sripen kowos oasr
ke orekma kunasr inge, kut tiana alukela ma fal
ke kut tuh tuku nu yuruwos ac us Pweng Wo ke
Christ. 15 Ke ma inge kut tia konkin ke orekma
ma mwet saya orala, su alukela ma God El oaki
nu sesr. A kut finsrak mu lulalfongi lowos fah
kapak, ac orekma lasr yuruwos fah ku in yokelik,
ac pacl nukewa in fal nu ke srikasrak ma God El
oakiya. 16 Na kut fah ku in fahkak Pweng Wo in
kutu pac acn loesla liki kowos, ac tia enenu in
konkin ke ma orekla tari sin kutu pac mwet in
acn se ma God El sang elos in orekma we.

17 A oana ke Ma Simusla uh fahk, “Kutena
mwet su lungse konkin, lela elan konkin ke ma
Leum El orala.” 18 Tuh mwet se ma Leum El
insewowo kac pa ac akfulatyeyuk, ac tia mwet
se ma sifacna kaksakunul.

11
Paul Ac Mwet Sap Sutuu

1 Nga ke kowos in nunak munas nu sik ke
ma nga ac fahk uh, fin tuh oana luman kas lun
mwet lalfon se. Aok, mongfisrasr nu sik! 2 Nga
lemtai kowos, oana God El lemtai kowos. Kowos
oana sie mutan nasnas su soenna payuk, su nga
wulela kac mu elan payuk sin mukul sefanna, pa
Christ. 3Nga sensen tuh nunak lowos an ac ku in
aktafongyeyukla, na kowos ac fuhleak moniyuk
10:17 Jer 9:24

ac inse pwaye lowos nu sin Christ, oana ke tuh
kiapweyukla Eve sin serpent kutasrik soko ah.
4 Mweyen kowos lela tuh kutena mwet in tuku
nu yuruwos ac luti ke sie pacna Jesus sayen el su
kut luti kowos kac; ac kowos eis sie ngun ac sie
wosasu su arulana sie liki Ngun se ac Wosasu se
su kowos eis sesr!

5 Nga tia nunku mu nga srikla lukelos su oru
mu elos “mwet sap fulat” lowos! 6 Sahp nga
mwet supah in kaskas se, tusruktu yohk etu luk.
Kut akkalemye ma inge nu suwos pacl nukewa
ac in ouiya nukewa.

7 Nga tiana siyuk kowos in moli nu sik ke nga
fahkak PwengWo lun God nu suwos. Nga sifacna
akpusiselyeyu tuh kowos in akfulatyeyuk. Ya
sutuela ma nga oru? 8 Ke pacl nga orekma
inmasrlowos, church saya pa moli orekma luk.
Oana ngan pisre mani lalos, tuh nga in ku in
kasrekowos. 9 Ac in pacl se nga tuh muta
yuruwos, nga tiana akkwacoye kowos ke kutena
mwe enenu luk. Mwet wiasr in lulalfongi su tuku
Macedonia me use ma nukewa nga enenu. Oana
in pacl somla, ac fah ouinge pac in pacl fahsru:
nga fah tiana akelyaye kowos! 10 Oana ke ma
pwaye lun Christ oan in nga, nga wuleang mu
konkin se luk inge ac tiana tulokinyuki in acn
Achaia nufon. 11 Ya nga fahk ma inge mweyen
nga tia lungse kowos? God El etu lah nga lungse
kowos!

12 Nga ac fah oru oana ma nga muta oru uh,
tuh “mwet sap fulat” ingan in tia ku in konkin

11:3 Gen 3:1–5, 13 11:9 Php 4:15–18

ac srumun mu ouiyen orekma lalos oapana ma
kut oru. 13 Mwet ingan tia mwet sap pwaye —
elos mwet sap sutuu, su kikiap ke orekma lalos,
ac elos kiapu mwet in nunku mu elos mwet sap
lun Christ. 14Ma inge tia mwe lut nu sesr! Finne
Satan sifacna, el ku pac in ekulla lumahl elan
oana sie lipufan lun kalem! 15 Ouinge tiana ma
upa se mwet kulansap lun Satan in sifacna ekulla
lumahlos in oana mwet kulansap lun suwoswos.
Saflaiyalos elos ac fah eis kai fal nu ke orekma
lalos.

Paul El Srumun Mwe Keok Nu Sel
16Nga sifilpa fahk: wangin mwet in nunku mu

nga lalfon. Tusruktu kowos fin nunku ouinge,
tari eisyu oana sie mwet lalfon, tuh nga fah
ku in wi pac konkin kutu srisrik. 17 Aok, ma
nga fahk inge tia ma sin Leum. Ke nga kaskas
in konkin ouinge, nga kaskas oana sie mwet
lalfon. 18 Tusruktu ke sripen pus na mwet su
konkin ke ouiya lun faclu, nga fah oru oapana.
19 Lalmwetmet yohk lowos ingan, oru kowos ku
in muteng mwet lalfon uh! 20 Kowos muteng
kutena mwet su akkohsye kowos, ku aklalfonye
kowos, ku kiapwekowos, ku pilesrekowos, ku
sringil motowos. 21 Mwe mwekin nu sik in
fahkak lah ke sripen tupwek luk nga tiana oru
lumah ingan nu suwos!
Tusruktu kutena mwet fin pulaik in konkin ke

kutuma, nga fah wi pac konkin. (Inge nga kaskas
oana mwet lalfon.) 22Ya elos mwet Hebrew? Nga
pac. Ya elos mwet Israel? Nga pac. Ya elos filin
tulik natul Abraham? Nga pac. 23 Ya elos mwet

kulansap lun Christ? Nga finne kaskas oana sie
mwet lalfon, a moul in kulansap luk wo lukelos!
Nga orekma upa lukelos, nga kapir in presin pacl
pus lukelos, sringsring nga pacl pus lukelos, ac
pus na pacl nga apkuran in misa lukelos. 24Oasr
pacl limekosr mwet Jew elos sringilyu‐kais sie
pacl inge oasr sringsring tolngoul eu. 25 Pacl
tolu puopo nga ke sak sin mwet Rome; ac pacl
se tatngal nga ke eot. Pacl tolu nga wi oak
musalla meoa, ac sie pacl ah nga muta in kof
len se ac fong se. 26 Pus pacl nga sun fosrnga
in fufahsryesr luk: ke sronot, ke mwet pisrapasr
sulallal, sin mwet Jew wiuk, oayapa mwet sayen
mwet Jew. Oasr pacl nga sun fosrnga in siti uh,
ac yen loesla liki siti uh, fin meoa, ac sin mwet
su tia mwet Christian pwaye. 27 Oasr orekma na
upa ac toasr luk; pus pacl nga tia motul; oasr
pacl nga masrinsral ac malu; pus na pacl tia fal
mwe mongo, nuknuk ac nien muta luk. 28 Nga
ac tia takin ma saya, a len nukewa nga keok ke
nunkeyen church nukewa. 29 Ke pacl sie mwet
el munas, na nga pula pac munas; ke pacl sie
mwet el aktukulkulye sie pac in oru ma koluk,
nga kasrkusrak ac arulana toasr kac.

30 Nga fin ac konkin, nga ac konkin ke ma su
akkalemye munas luk. 31 God ac Papa tumun
Leum Jesus El etu lah nga tia kikiap. Fal in
kaksakinyuk Inel nwe tok ma pahtpat! 32 Ke
nga muta Damascus, mwet se ma governor ke
pacl lal Tokosra Aretas el filiya mwet topang ke

11:23 Orek 16:23 11:24 Dut 25:3 11:25 Orek 16:22; Orek
14:19 11:26 Orek 9:23; Orek 14:5

mutunpot lun siti uh, in sruokyuwi. 33 Tusruktu
kwiyukla nga ke sie fotoh ke sie winto sisken pot
sac, ac nga kaingla lukel.

12
Aruruma Ac Ma Fwackyuk Nu Sel Paul

1 Nga enenu na in konkin, finne ac wangin
sripa. Tusruktu inge nga ac kaskas ke aruruma
ac kutu pac ma saya ma Leum el akkalemye nu
sik. 2 Nga etu sie mwet Christian su utukyak
nu yen fulatlana inkusrao ke yac singoul akosr
somla. (Nga tia etu lah utukyak el in manol ku
ngunal mukena — God mukena pa etu.) 3 Ac
nga etu lah mwet se inge utukyak nu in Paradise
(nga tia pac etu lah ma se inge sikyak na pwaye
ku aruruma se na — God mukena etu), 4 ac el
lohng kutu ma we su el tia ku in aketeya, ma su
tia fal mwet uh in sramsramkin. 5 Na nga fah
konkin ke mwet sac — a nga fah tia konkin keik
sifacna, sayen ma su fahkak munas luk. 6Nga fin
ke konkin nga tia sie mwet lalfon, mweyen nga
ac kaskas ke ma pwaye. Tusruktu nga fah tia
konkin, mweyen nga tia lungse kutena mwet in
akfulatyeyu in nunak lal yohk liki ma el sifacna
liye nga oru, ac lohng nga fahk.

7 Tusruktu in taranyu in tia fulatak nunak luk
ke sripen ma wolana puspis su nga tuh liye,
ituku nu in monuk sie mwe munas na akkeok,
su oana in sie ma supweyuk sel Satan in fiskiyu
ac sikulyu ngan tia inse fulat. 8 Pacl tolu nga pre
nu sin Leum Jesus ke ma se inge, ac siyuk sel

11:32 Orek 9:23–25

elan eisla likiyu. 9 Ac El fahk nu sik: “Pwayena
ma kom enenu pa kulang luk, tuh ku luk uh
arulana yohk ke pacl kom munas.” Ke ma inge,
nga arulana engan in konkin ke munas luk, tuh
ku lun Christ in oan in nga. 10Nga engankinmwe
munas, kas in akkoluk, ma upa, mwe kalya, ac
mwe keok ke sripen Christ. Tuh ke nga munas,
pa inge pacl nga ku.

Elya Lal Paul Ke Mwet Corinth
11Nga kaskas oana sie mwet lalfon— tusruktu

kowos pa oru in ouinge uh. Kowos pa fal in
akkalemye lulalfongi lowos keik. Tuh nga finne
mwet pilasr, nga tia srik liki “mwet sap fulat”
lowos ingan. 12 Mwenmen oayapa mwe akul
puspis orek inmasrlowos in akpwayei lah nga
sie mwet sap, ac nga muteng in oru ma inge.
13 Ya oasr ma orek nu suwos koluk liki church
ngia? Ma sefanna, nga tuh tia ngusr mani suwos.
Kwal, nga siyuk kowos in nunak munas nu sik ke
tafongla se inge.

14Pa inge pacl se aktolu ma nga akoo in fahsrot
nu yuruwos — ac nga fah tia oru kutena ma
in akkwacoye kowos. Kowos pa nga enenu,
tia mani lowos an. Nuna fal tulik uh in tia
fosrngakin papa tumalos ac nina kialos, a papa
ac nina in fosrngakin tulik natulos. 15 Nga fah
engan in sot ma nukewa ma oasr yuruk, oayapa
moul luk sifacna, tuh nga in kasrekowos. Ya
kowos ac fah aksrikyela lungse lowos nu sik ke
lungse luk nu suwos arulana yohk?

16 Nga mu kowos ac insese nu sik lah nga
tiana akkwacoye kowos. Tusruktu sahp ac

oasr mwet ac fahk mu nga aklalfonye kowos,
ac sruokkowosi ke kas kikiap. 17 Fuka? Ya
oasr mwet ma nga supwaot nu yuruwos tuh
aklalfonye kowos? 18 Nga kwafel Titus elan
fahsrot, ac nga supwaot pac sie mwet lulalfongi
wiasr in welul. Ya kowos ku in fahk mu Titus
el aklalfonye kowos? Ya nga Titus tia nunak
sefanna ac oru ouiya sefanna?

19 Sahp kowos nunku mu ma nukewa kut oru
fahfahsru ma in akwoye kut sifacna ye motowos.
Mo, tia ouinge! Kut kaskas in ou lungse lun
Christ ye mutun God, ac ma nukewa kut oru, kut
oru in kasrekowos, mwet kawuk saok lasr. 20Nga
sensen mu ke nga ac sun kowos nga ac konauk
lah kowos sie liki nama ngamotko kowos nu kac,
ac kowos ac liye lah nga sie liki na motko lowos
keik uh. Nga sensen lah ac oasr akukuin ac sok,
mongsa ac nunku kac sifacna, akkasrkusrak ac
lesrik, inse fulat ac fohs. 21 Ac mwe pakomuta
nu sik lah ke nga ac sifil fahsrot, God luk El
ac akmwekinyeyu ye motowos, ac nga fah tung
ke mwet puspis su orekma koluk in pacl somla
ac tiana auliyak ke lumah kupatol elos oru —
orekma in kosro ac lung lun ikwa.

13
Kas In Sensenkakin Ac Kas In Wilkas

1 Pa inge pacl se aktolu nga ac fahsrot nu
yuruwos. “Kas in alein nukewa enenu in oasr
akpwayeye sin mwet loh luo yak,” oana ke Ma
Simusla uh fahk. 2 Nga lungse fahk nu suwos

13:1 Dut 17:6; 19:15

su oasr koluk la ke pacl somla, ac mwet nukewa
saya — nga tuh fahk meet ke fahsr akluo luk
nu yuruwos, ac nga ac sifilpa fahk inge ke nga
wangin yuruwos: ke nga ac fahsrot inge, wangin
sie fah tia eis mwe kai nu sel. 3 Kowos fah
eis mwe akpwaye nukewa ma kowos enenu,
in akkalemye lah Christ El kaskas in nga. Ke
Christ el aksuwosye kowos, el tia munas; a el
ac akkalemye ku lal inmasrlowos. 4 Tuh finne
anwuki el fin sakseng ke munas, a inge God pa
oru el moul. Ke kut ma sefanna yorol kut wi
pac munas, tusruktu in akupasri lasr yuruwos
kut fah ipeis ke ku lun God ke moul lal.

5 Kowos in sifacna srike kowos ac
nununkekowos, in konauk lah kowos moul
in lulalfongi ku tia. Mea, kowos tia akilen
lah Jesus Christ el oasr in kowos? Kowos fin
arulana tafongla liki ma pwaye, pa kowos ac tia
akilen. 6 Nga lulalfongi mu kowos ac etu lah kut
kutangla mwe srike nu sesr. 7 Kut pre nu sin
God tuh kowos fah tia oru kutena ma koluk, a
tuh kowos fah oru na ma suwohs. Kut tia suk
in pwaye sesr, mansis kowos finne pangon mu
kut tia orala. 8 Tuh kut koflana oru kutena ma
in lain ma pwaye, a kut akkeye mukena. 9 Kut
engan ke pacl kut munas a kowos ku na. Ouinge
kut pre pac tuh in aksuwosyeyuk kowos. 10 Pa
oru nga simis ma inge ke pacl ma nga wangin
yuruwos; tuh ke pacl se nga ac sun kowos nga
fah tia enenu in kai kowos ke ku ma Leum el
ase nu sik — ku se ma ac musaikowosyak, ac tia
in mwe kunauskowosla.

11 Inge, mwet lili ac lulu, nga ac aksafyela
sim luk uh. Kowos in aksuwosye moul lowos;

porongo mwe kwafe luk nu suwos; kowos in
tukeni nunak se; ac in oasr misla inmasrlowos.
Ac God lun lungse ac misla fah wi kowos.

12 Paing sie sin sie ke lungse pwaye.
Mwet lun God nukewa supwaot lung lalos nu

suwos. 13 Lungkulang lun Leum Jesus Christ,
lungse lun God, ac sie sin sie lun Ngun Mutal in
wi kowos nukewa.

